
NOSTANDART BANDLIK TUSHUNCHASI VA 
UNING MINTAQANI RIVOJLANTIRISHDAGI 

AHAMIYATI
Ilmiy rahbar: 

Abdikarimova Zuxra Baxramovna 
Iqtisodiyot fanlari bo‘yicha falsafa doktori 

ORCID:0009-0000-1165-1712

Saida Eshchanova  
Urganch Ranch texnologiya universiteti talabasi

E-mail: dastoneshchonov2000@gmail.com 

Annotatsiya: Ushbu maqolada nostandart bandlik tushunchasi va uning mintaqaviy iqtisodiy rivojlanishdagi o‘rni yoritilgan. 
Muallif nostandart bandlikning chekka hududlarda ish o‘rinlarini yaratish, iqtisodiy faollikni oshirish va ijtimoiy tengsizlikni 
kamaytirishdagi ahamiyatiga to‘xtalib o‘tadi. Turli xalqaro tashkilotlar ta’riflari va ilmiy manbalar asosida nostandart 
bandlikning mohiyati chuqur ochib berilgan.

Kalit soʻzlar: nostandart bandlik, mintaqaviy iqtisodiy rivojlanish, masofaviy ish, ishsizlikni kamaytirish, ijtimoiy tengsizlik, 
moslashuvchan mehnat bozori.

Abstract: This article explores the concept of non-standard employment and its role in regional economic development. 
The author highlights the importance of non-standard employment in creating jobs in remote areas, increasing economic 
activity, and reducing social inequality. The essence of non-standard employment is thoroughly analyzed based on 
definitions provided by various international organizations and academic sources.

Key words: non-standard employment, regional economic development, remote work, reduction of unemployment, social 
inequality, flexible labor market.

Аннотация: В данной статье освещаются понятие нестандартной занятости и её роль в региональном 
экономическом развитии. Автор останавливается на значении нестандартной занятости в создании рабочих мест 
в отдалённых районах, повышении экономической активности и снижении социального неравенства. Сущность 
нестандартной занятости раскрывается на основе определений различных международных организаций и 
научных источников.

Ключевые слова: нестандартная занятость, региональное экономическое развитие, удалённая работа, снижение 
безработицы, социальное неравенство, гибкий рынок труда.

K I R I S H
 Bozor munosabatlarining chuqurlashuvi va mehnat bozorida yuz berayotgan tizimli o‘zgarishlar sharoitida 

yangi, moslashuvchan bandlik shakllarining ahamiyati ortib bormoqda. Xususan, nostandart bandlik ya’ni 
an’anaviy to‘liq stavkali va doimiy ish joylaridan tashqari bo‘lgan mehnat shakllari zamonaviy iqtisodiyotda 
nafaqat bandlik darajasini oshirish, balki hududlararo iqtisodiy tafovutlarni kamaytirishda ham muhim vosita 
sifatida maydonga chiqmoqda. Rivojlanayotgan mamlakatlar, jumladan O‘zbekiston sharoitida ham nostandart 
bandlik imkoniyatlari, ayniqsa chekka va iqtisodiy faolligi past bo‘lgan hududlar uchun muhim ahamiyat kasb 
etmoqda.

Bugungi kunda globallashuv, raqamli texnologiyalarning jadal rivojlanishi va ishbilarmonlik muhitining 
o‘zgarishi natijasida ish beruvchilar va xodimlar o‘rtasidagi mehnat munosabatlari yangi shakllarga ega 
bo‘lmoqda. Masofaviy ish, soatbay mehnat, vaqtinchalik va mustaqil ish shakllari mintaqaviy mehnat bozorining 
yanada dinamik va moslashuvchan tuzilmasini shakllantirishga xizmat qilmoqda. Ayniqsa, ayollar, yoshlar, 
nogironligi bo‘lgan shaxslar kabi mehnat bozorida imkoniyatlari cheklangan guruhlar uchun nostandart bandlik 
yangi imkoniyatlar eshigini ochmoqda. Shu jihatdan, nostandart bandlikni ilmiy jihatdan o‘rganish, uning iqtisodiy 

va ijtimoiy rivojlanishdagi o‘rnini baholash ayniqsa mintaqaviy darajada dolzarb ilmiy-amaliy masalalardan biri 
hisoblanadi.

M A V Z U G A  O I D  A D A B I Y O T L A R  S H A R H I
Nostandart bandlikni o‘rganishda xalqaro tashkilotlar, iqtisodiy institutlar va taniqli olimlarning ilmiy ishlari 

muhim manba sifatida xizmat qiladi. Jumladan, Xalqaro Mehnat Tashkiloti (ILO) tomonidan 2016-yilda chop 
etilgan “Non-Standard Employment Around the World” nomli hisobotda nostandart bandlikning asosiy shakllari, 
tarqalish darajasi va ijtimoiy himoya bilan bog‘liq muammolar tahlil qilinadi [2]. Ushbu manba nostandart 
bandlikni to‘liq stavkali va doimiy ish shakllaridan farqli bandlik turi sifatida asoslab beradi.

OECD tomonidan 2020-yilda tayyorlangan “Non-Standard Work and the Role of Public Policy” nomli 
hisobotda esa nostandart ish shakllarining ommalashuvi bilan davlat siyosatining moslashuvchanligi va 
javobgarligi o‘rtasidagi bog‘liqlik yoritiladi [3]. Hisobotda ayniqsa vaqtincha va mustaqil ish shakllarining mehnat 
bozoriga bo‘lgan ta’siri chuqur tahlil qilinadi.

Yevropa Komissiyasining 2018-yilgi “Non-Standard Forms of Employment” nomli hisobotida nostandart 
bandlik shakllarining (freelancerlik, qisqa muddatli shartnomalar) Yevropa Ittifoqi davlatlarida qanday 
shakllanayotgani, bu shakllarning huquqiy ta’minoti va ishchilarning barqarorligiga ta’siri ko‘rib chiqiladi [4].

BMTning Yevropa Iqtisodiy Komissiyasi (UNECE) tomonidan 2020-yilda e’lon qilingan “Measuring Non-
Standard Forms of Employment” nomli metodik qo‘llanmada esa nostandart bandlikni statistik jihatdan o‘lchash, 
tahlil qilish va qamrovini aniqlash usullari keltirilgan bo‘lib, u ilmiy va amaliy tadqiqotlar uchun katta ahamiyat 
kasb etadi [5].

Shuningdek, 2019-yil Jahon banki va 2021-yil Xalqaro valyuta jamg‘armasi tomonidan e’lon qilingan 
hisobotlarda nostandart bandlik yangi iqtisodiy va texnologik sharoitlarga moslashuvchan yondashuv sifatida 
talqin etiladi hamda bu jarayonning global bandlik strukturasiga ko‘rsatgan ta’siri yoritiladi [6].

Sohadagi taniqli olimlardan biri Kalleberg A.L. o‘zining ilmiy maqolasida nostandart bandlikni vaqtincha, 
yarim stavkali va shartnomaviy ish turlari orqali o‘zgaruvchan iqtisodiy muhitga moslashgan model sifatida 
tasvirlaydi [7]. Standing G. esa bu bandlik shaklining xavfli jihatlariga e’tibor qaratib, nostandart bandlik orqali 
ishchilarning iqtisodiy xavfsizligi zaiflashayotgani va yangi ijtimoiy sinf “prekaritat” shakllanayotganini ta’kidlaydi 
[8].

Rubery J. nostandart bandlikning gender tengsizlikka ta’sirini tahlil qiladi hamda ayollar, yoshlar kabi 
guruhlarning mehnat bozori imkoniyatlarida mavjud bo‘lgan noaniqliklarni ochib beradi [9]. De Stefano V. esa 
nostandart bandlik bilan shug‘ullanuvchi ishchilarning huquqiy va ijtimoiy himoyasizligini alohida muammoli 
jihat sifatida ko‘rsatadi [10].

T A D Q I Q O T  M E T O D O L O G I YA S I .
Mazkur tadqiqotda nostandart bandlik tushunchasi, uning nazariy asoslari, xalqaro tashkilotlar tomonidan 

berilgan ta’riflari, shakllari va mintaqaviy iqtisodiy rivojlanishdagi o‘rni tizimli tarzda o‘rganildi. Tadqiqotning 
nazariy bazasini Xalqaro Mehnat Tashkiloti (ILO), Iqtisodiy Hamkorlik va Taraqqiyot Tashkiloti (OECD), 
Jahon banki (World Bank), Yevropa iqtisodiy komissiyasi (UNECE) kabi xalqaro tashkilotlarning nashrlari, 
shuningdek, sohadagi yetakchi olimlar-Kalleberg, Standing, Rubery va De Stefano tomonidan ishlab chiqilgan 
ilmiy konsepsiyalar tashkil etdi. Ushbu manbalar asosida nostandart bandlikning zamonaviy iqtisodiyotdagi roli, 
ijtimoiy-iqtisodiy oqibatlari va mintaqaviy rivojlanishga ta’siri keng qamrovda o‘rganildi.

Metodologik yondashuv sifatida kontent-tahlil va taqqoslovchi tahlil usullaridan foydalanildi. Kontent-tahlil 
orqali nostandart bandlik tushunchasiga berilgan turli ta’riflar o‘rganilib, ularning umumiy jihatlari va farqlari 
aniqlashtirildi. Taqqoslovchi yondashuv orqali nostandart bandlikning turli shakllari va ularning mintaqaviy 
rivojlanishdagi o‘rni xalqaro tajriba bilan solishtirilib tahlil qilindi.

Tadqiqotda nostandart bandlikning afzalliklari, ayniqsa chekka va qishloq hududlar uchuntahliliy-nazariy 
yondashuv asosida asoslab berildi. Unda masofaviy ish, freelancing, vaqtinchalik mehnat va platforma 
asosidagi ish shakllarining iqtisodiy samaradorligi va mintaqani rivojlantirishdagi imkoniyatlari yoritib berildi. 
Ushbu metodologik yondashuvlar orqali nostandart bandlikning nafaqat mehnat bozori barqarorligidagi, balki 
hududlararo tafovutlarni bartaraf etishdagi va iqtisodiy inklyuzivlikni ta’minlashdagi real ta’siri aniqlashtirildi.

T A H L I L  V A  N A T I J A L A R
Mintaqaviy iqtisodiy rivojlanish-bu nafaqat yirik sanoat va infratuzilma loyihalarini amalga oshirish, balki 

ushbu hududlarda istiqomat qilayotgan aholi uchun yangi ish o‘rinlarini yaratish, ijtimoiy va iqtisodiy holatni 
yaxshilash jarayonidir. Bugungi kunda nostandart bandlik, ya’ni an’anaviy ish joylaridan tashqari mehnat 
shakllari, mintaqalarda bandlikni oshirish va iqtisodiy holatni yaxshilash uchun muhim vosita sifatida qaralmoqda. 

V.K. Potemkin fikriga ko‘ra, ishlab chiqarish faoliyatida ishchilarni ish bilan ta’minlash, mafkuraviy pozitsiyalarni 
shakllantirish, xulq-atvor va ijtimoiy harakatlarni tanlashda hal qiluvchi omil hisoblanadi [1].

Mintaqaviy rivojlanishda nostandart bandlikning asosiy afzalliklaridan biri-bu turdagi ishlarning geografik 
cheklovlarga nisbatan kamroq bo‘lishi va ular ko‘proq moslashuvchanlikka ega ekanligidir. Ayniqsa, chekka 
va qishloq joylarida yangi ish o‘rinlarini yaratishda bunday bandlik shakllari mintaqani rivojlantirishda ancha 
samarali vosita bo‘lishi mumkin.

Mintaqalarda iqtisodiy o‘sishni ta’minlash uchun nostandart bandlik dasturlari va mexanizmlarini joriy etish 
dolzarb ahamiyat kasb etadi. Bu bandlik shakli nafaqat ish o‘rinlari yaratishga, balki iqtisodiy diversifikatsiyani 
ta’minlashga ham xizmat qiladi. Shu bilan birga, nostandart bandlik barqarorlik va ijtimoiy tengsizlikni 
kamaytirishga qaratilgan strategiyalar bilan uyg‘unlashgan holda amalga oshirilsa, uning samaradorligi yanada 
ortadi.

Mehnatga layoqatli aholining mehnat bozoridagi ishtiroki va bandlik darajasini tahlil qilishda ushbu 
qatlamning ichki tuzilmasini aniqlash muhim ahamiyatga ega. Quyidagi chizmada mehnatga layoqatli aholining 
tarkibiy guruhlari hamda ularning mehnat faoliyatidagi holati grafik tarzda aks ettiriladi (1-rasm).

1-rasm. Mehnatga layoqatli aholi tarkibi1

1-rasmda mehnatga layoqatli aholi tarkibiy jihatdan ikki asosiy guruhga ajratilganini ko‘rish mumkin. Birinchi 
guruh ishchi kuchi bo‘lib, ular mehnat bozorida faol ishtirok etuvchi shaxslar hisoblanadi. Ushbu guruh o‘z 
navbatida ishsizlar va bandlarga bo‘linadi. Ishsizlar-bu hozirda ish joyiga ega bo‘lmagan, biroq faol tarzda ish 
izlayotgan shaxslardir. Bandlar esa ikki toifaga ajratiladi: qisman band va to‘liq band. Qisman bandlik vaqtinchalik 
yoki qisqa muddatli ish faoliyatini, to‘liq bandlik esa doimiy ish joyiga ega bo‘lgan shaxslarni anglatadi.

Ikkinchi guruh esa ishchi kuchiga kirmaydiganlardan iborat bo‘lib, bu guruhga mehnatga layoqatli bo‘lsa-da, 
turli sabablarga ko‘ra mehnat bozorida ishtirok etmaydigan shaxslar kiradi. Ular uch toifaga bo‘linadi:

- Boshqa sabablar bilan ish qidirmaydiganlar-bu toifaga o‘qiyotganlar, uy ishlarida band bo‘lganlar yoki ish 
topishga umidini yo‘qotganlar kiradi;

- Nafaqadagi shaxslar-yoshi yoki sog‘lig‘i sababli mehnat faoliyatini yakunlaganlar;
- Doimiy mehnatga layoqatsizlar-jismoniy yoki ruhiy imkoniyatlari cheklangan shaxslar.
Ushbu tasnif mehnat bozorining holatini, ishsizlik darajasini, aholi bandligini tahlil qilishda muhim 

metodologik asos bo‘lib xizmat qiladi. Shu bilan birga, u iqtisodiy faollik darajasini baholash, demografik bosim 
ko‘rsatkichlarini aniqlash, ijtimoiy himoya mexanizmlarini shakllantirish va bandlik siyosatini takomillashtirishda 
muhim ahamiyatga ega.

Zamonaviy mehnat bozori sharoitida bandlik shakllarining xilma-xilligi ortib bormoqda. An’anaviy, ya’ni 
doimiy va to‘liq ish vaqti asosidagi ish shakllaridan tashqari, nostandart bandlik turlari ham keng tarqalmoqda. 
Globallashuv, texnologik taraqqiyot hamda iqtisodiy va ijtimoiy o‘zgarishlar natijasida ish beruvchilar va xodimlar 
o‘rtasida yanada moslashuvchan va ehtiyojlarga mos keluvchi mehnat munosabatlariga bo‘lgan talab ortib 
bormoqda.

Nostandart bandlik tushunchasi an’anaviy to‘liq stavkali va doimiy ish shakllaridan farq qiluvchi bandlik 
shakllarini anglatadi. Ushbu shakllar odatda vaqtinchalik, qisman bandlik, mustaqil (freelance), agentliklar 

1	 Muallif tomonidan shakllantirildi

orqali yollanish yoki raqamli platformalar asosida amalga oshiriladigan ishlarni o‘z ichiga oladi. Bunday bandlik 
turlari xodimlarga va ish beruvchilarga moslashuvchanlik, xarajatlarni optimallashtirish va resurslardan samarali 
foydalanish imkonini beradi.

Nostandart bandlik-bu an’anaviy ishchi-xodim munosabatlaridan farq qiluvchi, moslashuvchan mehnat 
sharoitlariga asoslangan bandlik shakli bo‘lib, xodimlarga ish vaqti, ish joyi yoki mehnat shartlari bo‘yicha 
muqobil variantlarni taqdim etadi. Zamonaviy iqtisodiy tizimda ushbu model mehnat bozorining ajralmas tarkibiy 
qismiga aylanib bormoqda. U nafaqat ish beruvchilar va xodimlar uchun yangi imkoniyatlar yaratadi, balki 
bandlik tizimining umumiy moslashuvchanligini ta’minlashda ham muhim rol o‘ynaydi. Tadqiqotning keyingi 
bosqichida nostandart bandlik tushunchasi va uning mohiyatiga chuqur e’tibor qaratish lozim. Mazkur bandlik 
shaklini turkumlash borasida hali ham aniq xalqaro konsensus mavjud emas. Turli tadqiqotchilar tomonidan 
nostandart bandlikning tarkibiy shakllari va tavsiflariga oid turlicha yondashuvlar ilgari surilmoqda (1-jadval).

1-jadval. Turli tadqiqotchilar tomonidan nostandart bandlik tushunchasiga nisbatan qarashlar

№ Ta’rif beruvchi Ta’rif

1. International Labour Organization (ILO) Nostandart bandlik an’anaviy to‘liq va doimiy ishlardan farq qiluvchi 
mehnat shakllarini o‘z ichiga oladi[2].

2. OECD Nostandart bandlik to‘liq ish vaqtiga ega bo‘lmagan, vaqtincha yoki 
mustaqil mehnat shakllaridir[3].

3. European Commission Nostandart bandlik qisqa muddatli shartnomalar, freelancerlik va 
vaqtinchalik ishlardan iborat[4].

4. United Nations Economic Commission for 
Europe (UNECE)

Nostandart bandlik rasmiy va to‘liq stavkali mehnatdan tashqaridagi 
ish shakllarini qamrab oladi[5].

5. World Bank Nostandart bandlik qisqa muddatli yoki mustaqil shartnomalar 
asosida mehnat qilishdir[6].

6. International Monetary Fund (IMF) Nostandart bandlik yangi iqtisodiy va texnologik sharoitlarga 
moslashgan moslashuvchan bandlik shaklidir[7].

7. Kalleberg, A.L. Nostandart bandlik o‘zgaruvchan iqtisodiy sharoitlarda ishchi 
kuchining moslashuvchan shaklini ifodalaydi[8].

8. Standing, G. Nostandart bandlik iqtisodiy xavfsizlikning pasayishi va mehnat 
shartlarining zaiflashishi bilan xarakterlanadi[9].

9. Rubery, J. Nostandart bandlik gender va ijtimoiy tengsizlikni chuqurlashtirishi 
mumkin[10].

10. De Stefano, V. Nostandart bandlik ishchilarning huquqiy va ijtimoiy himoyasizligini 
oshirishi mumkin[11].

Yuqoridagi 1-jadvalda nostandart bandlik tushunchasiga xalqaro tashkilotlar hamda taniqli olimlar 
tomonidan berilgan ta’riflar keltirilgan. Umuman olganda, nostandart bandlik zamonaviy mehnat bozorida keng 
tarqalib borayotgan moslashuvchan ish shakllarini ifodalaydi. Ushbu bandlik turi ish beruvchilar va xodimlar 
uchun yangi imkoniyatlar yaratadi, ayniqsa chekka hududlarda yashovchi aholi, ayollar va yoshlar bandlik 
darajasini oshirishda muhim ahamiyat kasb etadi. Biroq, bu bandlik shaklining xavfsizlik, barqarorlik va ijtimoiy 
himoya nuqtai nazaridan zaif tomonlari mavjud bo‘lib, uni rivojlantirishda tegishli siyosiy va huquqiy choralarni 
ko‘rish zarurati mavjud.

Mintaqalarni rivojlantirishda nostandart bandlikning ahamiyati beqiyos bo‘lib, u an’anaviy bandlik 
shakllariga nisbatan ko‘proq moslashuvchanlik va iqtisodiy imkoniyatlarni taqdim etadi. Ayniqsa, iqtisodiy va 
ijtimoiy tengsizlikni kamaytirish, shuningdek, uzoq hududlarda yashovchi aholini mehnat bozoriga jalb etishda 
nostandart bandlikning quyidagi jihatlari alohida ajralib turadi:

Ishsizlikni kamaytirish. Nostandart bandlik shakllari mintaqalarda ish topish imkoniyatlarini kengaytiradi. 
Ayniqsa, qishloq va chekka hududlarda mehnat bozorining cheklanganligi sharoitida masofaviy ish va platforma 
mehnati orqali aholi daromad manbaiga ega bo‘lishi mumkin. Bu shakllar talab va taklif o‘rtasida muvozanatni 
ta’minlab, vaqtinchalik yoki soatbay ish shakllariga bo‘lgan ehtiyojni qondiradi.

Qishloq hududlarida iqtisodiy faollikni oshirish. Aholiga nostandart bandlik shakllarini taklif etish orqali 
mahalliy iqtisodiyot faollashadi, chunki daromad topgan aholi mablag‘larini o‘z hududida sarflaydi. Bu esa 

tadbirkorlik faoliyatiga bo‘lgan qiziqishni kuchaytiradi, ayniqsa ijtimoiy tadbirkorlik va kichik loyihalarni amalga 
oshirish orqali.

Yangi texnologiyalarni joriy etish. Masofaviy ish, frilansing (freelancing) va platformalar orqali bandlik 
shakllari raqamli savodxonlikni oshiradi. Bu esa texnologiyalarni qishloq va shahar aholisiga teng asosda 
yetkazish imkonini yaratadi va natijada mintaqalarda raqamli iqtisodiyotning rivojlanishiga zamin yaratadi.

Ijtimoiy tengsizlikni kamaytirish. Nostandart bandlik shakllari ayollar, yoshlar hamda nogironligi bo‘lgan 
shaxslar kabi imkoniyati cheklangan guruhlarni mehnat bozoriga faol jalb etish imkonini beradi. Shu tariqa 
mintaqalar o‘rtasidagi iqtisodiy tafovutlar yumshatiladi, chunki chekka hududlardagi aholiga masofaviy yoki 
qisqa muddatli ishlar orqali barqaror daromad olish imkoniyati yaratiladi.

Malakali kadrlarni jalb qilish. Masofaviy ish shakli orqali yirik shaharlarga ko‘chmasdan turib, yuqori malakali 
mutaxassislar mintaqaviy loyihalarda ishtirok etishlari mumkin. Bu esa hududlarda yangi ko‘nikmalar va ilg‘or 
texnologiyalarni joriy etishni osonlashtiradi.

X U L O S A  V A  T A K L I F L A R 
Nostandart bandlik shakllari zamonaviy mehnat bozorining ajralmas qismi sifatida shakllanib bormoqda. 

Ular ishchi kuchi va ish beruvchilar o‘rtasida yangi, moslashuvchan mehnat munosabatlarini vujudga keltirib, 
ayniqsa iqtisodiy jihatdan sust rivojlangan hududlarda ijtimoiy-iqtisodiy faollikni rag‘batlantirishda muhim rol 
o‘ynamoqda. Tadqiqot natijalari shuni ko‘rsatadiki, nostandart bandlik mintaqalarda ish o‘rinlarini ko‘paytirish, 
ishsizlikni kamaytirish, yangi texnologiyalarni joriy etish, ijtimoiy tengsizlikni yumshatish hamda malakali 
kadrlarni jalb qilishda samarali vosita sifatida xizmat qiladi. Ayniqsa, chekka va qishloq hududlar uchun bu 
bandlik turi mintaqaviy iqtisodiy rivojlanishning muhim omiliga aylanmoqda.

Biroq, nostandart bandlik bilan bog‘liq huquqiy tartibga solish, ijtimoiy himoya va barqaror mehnat 
sharoitlarini ta’minlash borasida mavjud muammolar ushbu bandlik shaklini joriy etishda ehtiyotkorlik va puxta 
siyosiy yondashuvni talab qiladi. Shu munosabat bilan quyidagi takliflar ilgari suriladi: Nostandart bandlikni 
huquqiy jihatdan tartibga solish va uni rasmiy mehnat bozori tarkibiga qo‘shish maqsadida qonunchilik bazasi 
takomillashtirilishi lozim. Chekka va iqtisodiy faolligi past bo‘lgan hududlarda nostandart bandlik shakllarini, 
jumladan masofaviy ish, freelancing va platforma mehnatini rivojlantirishga yo‘naltirilgan maxsus davlat 
dasturlari ishlab chiqilishi zarur. Raqamli texnologiyalarga asoslangan bandlik turlarini kengaytirish uchun 
aholining raqamli savodxonligini oshirishga qaratilgan o‘quv kurslari tashkil etilishi muhim. Ayollar, yoshlar 
va nogironligi bo‘lgan shaxslar uchun nostandart bandlikni qo‘llab-quvvatlaydigan ijtimoiy dasturlar hamda 
subsidiya mexanizmlari joriy qilinishi maqsadga muvofiqdir. Ijtimoiy himoya tizimi nostandart bandlik shakllarini 
inobatga olgan holda takomillashtirilib, ushbu guruh ishchilarining pensiya, tibbiy xizmat va mehnat xavfsizligi 
bo‘yicha kafolatlari mustahkamlanishi kerak. Hududiy mehnat resurslari monitoringi yo‘lga qo‘yilib, nostandart 
bandlik shakllarining rivojlanish dinamikasi baholanishi, muammoli nuqtalar aniqlanib, ularga mos siyosiy 
choralar ishlab chiqilishi tavsiya etiladi.

